
EPESAASI
Poruva Epesaasiqinaahuani qara

vara kyora
Iesusira ru kyovaro qaiqaa qati siviro

nyaamwuni uro varuvaro 30 ihive nritarovaro
Poruva karavuqi variqaro mwaa quara qara
ntumwa tora. Poruva Epesaasiqi varuhuavata
mpoqi mpoqi varuhuavata Iesusira peqa okyara
ntapihi kyeta riaate tiro, Poruva mwaa quara
qara ntumwa tora. Karaisiva mwihua kyuqema
nyatorara tita, mwihua mwianra rieqata
Karaisira qua riemwaqi viqata aanra kyuqeraqaa
nraahu nrohivama vaiho timwa kyero Poruva
qara ntumwa tora.

1 Nte Poruvama. Kotiva nai kyakya hiraqa ni
nronraqama kyaihana nte Iesusi Karaisira qua
nraakye qora timwa nyi varuvama varina. Nte
nkye Kotira nraakye qoravanto Epesaasini vari-
ahua Iesusi Karaisirara nraahu riemwaqi quahua
nte nkyinima mwaa quara qara ntumwa tena.

2 Tiri tiqova Kotivavata, tiri vunyaa vaisi Iesusi
Karaisivavata, nkyi kyuqema nyatairaro nkyi
mwutukyavanto qihaakya hirata variata.

Kotiva tiri kyuqema timwa taaninranra tura
3 Nrivaqe Kotira tiri vunyaa vaisi Iesusi

Karaisira qora nrutu tuaaheraqi quara. Tire
Karaisiravata kuaaqi varunanranra tiro, Kotiva
tiri kyuqema timwa teqaro tiriara Kotira
aanraqaa viqata mwia kyaiqa varaate tiro,

mwiva ekyaa nyaamwunyaa kepukya tiri
timwinra.

4 Haaru hia mwata mwaavata ututo entara
Kotiva tiriara mwihua Karaisiravata variqata
hia mwihuaqa qua vahirata kyotataqama kye ni
puqaa variate tiro, tiri nai kyaama tora. Kotira
mwutukyavanto tiriara vaiharora tiro, 5 mwiva
haaru tiri nai kyaama tero tiriara tiqaro, Nte
Karaisira kyaiqara rieqana mwihua sita kye
vataarita mwihua ni nraaqiara variate, tura. Ko-
tiva nai kyakya huraqa qio nte mwitaa hiankye
timwa kyero mwitaa hura.

6 Kotiva hia tiri kyoqaara nyaanru hiraitiro,
nai mwaaqu nai mwutukya nti nraaqiarara tiri
timwunranra tita, varaivaqe mwia nrutu tuaa-
hereqa Kotirara e tiri kyuqema timwa taaravave
timwaqi quara.

7 Qikye, Kotira mwutukyavanto tiriara mpo-
qiavata vaiharo tiri kyuqema timwa taiharo
Karaisira nraanre rauruvaro qutu vurara tiro,
Kotiva tiri uaqia hi quara nruka timwa taihata
tire qatinani huvantu vita varunanra.

8 Kotira mwutukyavanto mwitaama kyero tiri-
ara mpoqiavata vaiharora tiro, mwiva tiri kyuqe
vu nraato timwihata tirempo okyarampo okyara
qio ntapihunanra.

9 Haaru Kotiva variqaro Karaisiva nraahuma
ni mutukya vahi kyaiqara vara mataananrove
timwa kyero nai vararera hi okyarara tuqeta
taira, mwi quara mwiva qovarama kyaihata tire
riaunanra.

10 Qua mwia qovarama kyaiva mwi quava
mwitaamamavahiro: Nraakiarampo enta Kotiva

nte mwitaa hirerave qiari entava nri ntairaro Ko-
tiva nyaamwuni varihuavata, mwatani varihua-
vata, hisai hisairo ntuvaantuama tero Karaisira
nronraqama kyairaro Karaisiva ekyaa mwi-
huaqaavata, ekyaa inraikyaqaavata, ntaqiky-
iqaro vunima variananro.

11 Nraakiara Karaisiva vuni variqaro ekyaa
inraikyaqaa ntaqikyi variraqe tire Iutaavanto
Karaisiravata variararo Karaisiva nai hiani in-
raikyara tirivata tukyama kyero timwiananro.
Tire Iutaavanto Karaisiravata variate tiro, Kotiva
haaru tiri nraante nai kyaama tora. Kotiva
kepukyavanto varivara tiro, mwiva qiari quava
mwivauma vahiananro.

12 Kotiva tiriara mwitaama kyero timwa tai-
hatara tita, tire Iutaavanto nraante Karaisirara
tiri kyaahaqa hiarivama variho timwa kyeta
Kotira nrutu tuaahere varunanra.

13 Nkye mpo mwatanaa mpo mwatanaahua
nkyevata qutaa qua Karaisira qua rieta qutaave
tiqata nkyevata Karaisivavata kuaaqi variara.
Kotiva nai nriqiqaa kyauqu vato quarara
rieqaro nai mwanraqura nkyi nyinra. Nkyi
ntena kyaama tauqo timwa kyero mwi quava
kepukyaqama quarive tiro, nai mwanraqura
nkyi nyinra.

14 Kotiva nai mwanraqura tiri timwinranra
tita, tire ntapihi kyauraro mwiva nraakiara
ekyaarama tiri huvantu timwa tairaqe vari-
ananra. Mwianra rieqatama varaivaqe Kotira
nrutu tuaaheraara.

Poruva Kotirara aakyara nteqaro tu quara

15 Nte riauqata nkye tiri vunyaa vaisi Iesusi
Karaisirara kepukyaqama kye rieqata Kotira
nraakye qorara mwutukya vaihata variarara
tina, 16 nte nkyiara rieqana Kotirara mpo enta
mpo enta kyuqeve tiqana nkyiara rieqana Koti-
rara aakyara ntaura.

17 Kotiva tiri vunyaa vaisi Iesusi Karaisira
qova variharo mwia okyaravanto kepukya ok-
yara vahirama. Kotiva mwitaama varirara
tina, nkyiara mwihua Kotira okyara anoma kye
taqamwaqita quate tina, nte Kotirara aakyara
nteqanama mwihua su nyaato kyuqema nyate-
qara ena qua okyara qovarama nyataante ti
varura.

18 Nkye nraakiara kyuqema kye variqi quate
tiro, Kotiva nkyi nyaanrama taira. Nkyi su
nyaatovanto ntapihi virata mwi quara ntapihi
kye rieqata mwi entara vekya variate tina, nte
Kotirara aakyara nteqana varura. Kotiva nai
nraakye qorara rieqaro mwihua kyaama tai in-
raikyava, mwi inraikyava nritarero nai mpo-
qaraa inraikyama vahiro. Kotiva qihaakyama
nyataani okyarara nkye mwianra riaate tina, nte
Kotirara aakyara nteqana varura.

19-20 Kotira kepukyavanto nritarero mpov-
atama vahiro. Tire Karaisirara qutaave timwa
kye mwianra kepukyaqama kye riemwaqi qua-
nanranra tiro, Kotiva nai kepukya tiri timwian-
rivama variro. Nkye mwi quaravata ntapihi kye
riaate tina, nte Kotirara aakyara nteqana varura.
Kotiva kepukyaqama kyero Karaisiva qutu vu-
raqitairo qati vara sivuma kyero nyaamwuni nai
kyauqu kyaatutani vitaqiro uro kyora. Kotiva

kepukyaqamakyeroKaraisira kyaahaqahintema
kyero tirivata kyaahaqa hiarivama variro.

21 Karaisiva Kotira nraaqani mwia kyauqu
kyaatutani mwatakyaa viro variqaro mwiva
nritarero ekyaa inraikyaqaa ntaqikyiqaro,
mwiva ekyaa nyaamwuni vuniqama vita
variahuaqaa ntaqikyi variqaro, mwiva ekyaa
nronraqama quahuaqaave, ekyaa nronra
vaisiqaave, ekyaa nrutu nronra vataahuaqaave,
ntaqikyi varivama variro. Mate mwaa
entaravata nraakiaravata mpo nrutu mpo
nrutu nronra nrutu vataahua varivaro Karaisira
nrutuvanto mwihua nyutuvata nraatara kyero
vahiananro.

22 Kotiva Karaisira nronraqama kyero ekyaa
inraikya vara kyero Karaisira mwemwani vatai-
haro mwiva vunyaava nronravanto variqaroma
tiri Kotiva nraanrama tai nraakye qorahuaqaa
ntaqikyi variro. 23 Karaisiva tiri qiata vo-
tima kyero varihata tire mwia mwamwanta
varunanra. Tire Karaisira mwamwanta varu-
raro Karaisiva ekyaa tiriqi kyuqinra viro vari-
haro ekyaa inraikya piqe variva Kotiva mwiva
Karaisiraqi piqa kyero variro.

2
Tire qutu vurahua Karaisiva qati vara sivuma

kyaira
1 Nkye hia Iutaa mpo mwatanaahua nkye

haaru Kotira qua nteqa kyeta qora kyaiqa nraahu
uti varuvarora tiro, nkyi su nyaato mwutukya-
vanto hia Kotirara riaraitiro qutu vuvata varura.
2 Mwi entara nkye mwatanyaa qua okyara



Epesaasi 2:3 vi Epesaasi 2:6

riemwaqi vi varuvaro vaana nyaamwu mwaa
sata variahua vunyaava nkyiqa ntaqikyi varura.
Mwi vaanava Kotira qua nteqa kye variahuaqaa
ntaqikyi varivama variro.

3 Tire Iutaavantovata qora kyaiqa vareqata
Kotira qua nteqa kye variavananra. Mwi entara
nkyevata tirevata quara vairi votima kye nro-
hiqata teta tivu nraatoqi api inraikya varaananra
mwianra nraahu riemwaqi nrohiavananra. Mwi
entara tita mwutukya vahu kyaiqara nraahu
varaqita quavananra. Mwi entara tire ekyaa hini
mpo mwatanaahua mwihua nraantanteta vari-
avararo tiri tivu nraatovanto uaqia hi kyaiqara
utuarava nraahu vahuvaro mwia kyaara Kotira
raraqa tovaro tiri ruataara hia tiri rura.

4 Kotira mwutukyavanto tiriara mpoqiavata
vahuvaro hia tiri ntuqutiraitiro, tiriara po timwa
timwatora.

5 Tire qora kyaiqa utiqata Kotira qua, mpo qua
mpo qua nteqa kyaavararo mwia kyaara tiri tivu
nraato mwutukyavanto hia Kotirara riaraitiro,
qutu vuvata variavararo, Kotiva Karaisira qaiqaa
qati vara sivuma kyero tiriaramwihua Karaisira-
vata variate tiro, tirivata qati vara sivuma kyora.
Riaate, Kotiva hia nkyi qaqira kyaraitiro, Kotiva
nkyi kyaahaqa hiqaro nkyi kyuqema nyatairara
tita, nkye Kotiva nkyi huvantu nyataarihuama
varita.

6 Kotiva tiri Karaisiravata makye qati
vara sivuma kyovara tiro, mwiva tiri
nronraqama kyaihata tire nyaamwuni Iesusi
Karaisiravata kuaaqi taaqauvi variqata
ntaqikyiqi quarahuama varita.

7 Nraakiara qovara ihua, mwihuavata Kotiva
qutaaqama kyero kyuqema nyataani okyarara
taqaate tiro, Kotiva Karaisiraqotairo tiri mwatani
varurahua kyuqema timwa taira.

8 Nkye Karaisirara qutaave qiavaro Kotiva
hia nkyi qaqira kyaraitiro, qatiqama kyero
nkyi kyuqema nyatairara tita, nkye Kotiva nkyi
huvantu kyero sita taihuama varita. Hia
nkyita kyaiqaqaara mwitaama nyataraitiro, Ko-
tiva nkyiara kyuqe hiqaro qatiqama kyero nkyi
huvantu nyatairama. 9 Tire hia Kotirani kyaiqa
varauraro Kotiva qati tiri kyuqema timwa tero
huvantu timwa tairara tita, hiama tire mpo
inraikyara rieqata tire teta mwahuta qiarava
vahiro.

10 Tire Kotiva ututai nraakye qorahuama
varita. Kotiva tiriara mwihua Iesusi
Karaisiravata variqata kyuqe kyaiqa nraahu
varaqi quate tiro, tiri utu tairama. Haaru Kotiva
variqaro tire kyaiqa varaananra terama tairama.

Nkyevata tirevata Karaisiravata kuaaqi
varunanranra tura

11 Nkye nkyeta okyarara taunru kyevora.
Nkye hia Iutaa mwatanaa variraitita, nkye mpo
mwatanaa variavo. Iutaa mwihua nkyiari
nyamwanta toqa kyaahua variqata nkyiara hia
mwamwanta toqa kyaahuave ti variarave. Nkye
haaru varurara nraato tuata.

12 Mwi entara nkye hia Karaisirara riaraitita,
nkye nyianrasata varura. Mwi entara Kotiva Iu-
taave Isarerive mwihuara nraahu ni nraakye qo-
rave tiqaro nkyiara mpo mwatanaave ti varura.
Kotiva nai kyauqu nriqiqaa vatero Iutaara tiqaro,

Nkyi ntena kyaama tau nraakye qorahua nte
nkyiara mwitaa mwitaa hirerave, timwa kyero
nkyiara hia mwi quara tura. Mwi entara nkye
hia Kotirara tiqata, Mwivampo enta tiri kyuqema
timwa taananrove, tiraitita nkye api variqi viqata
hia Kotira kyuqe inraikya vekya varurave.

13 Mwi entara nkye Kotira nyianrani varuhua
mate mwaa entara Karaisiva nkyiara rieqaro nai
nraanre rauru kyero qutu vihata nkye Karaisir-
avata kuaaqi variavaro Karaisiva nkyi sitaqiro
nrumu Kotira nraaqani kyaihata variara.

14 Haaru Iutaavanto mpo mwatanaahuavata
nramwutaatana varuvaro mwihua utaqaa
vasaamwunra votihuva antua kyovata
nyianrasata varurave. Mwitaama varuvaro
Karaisiva mwitanahua mwaateraqama variate
timwa kyero, nrumu vasaamwunra ratora
mwia ntukuraaqu kyaihata mwitanahua kuaaqi
variara. Mwi quara okyaramwitaamama vahiro:
Karaisiva nkyi mpo mwatanaahuaravata tiri
Iutaaravata rieqaroma qutu vura. Karaisiva
qutu viro nramwutaaqa huna vasaamwunranra
ntukuraa kyora.

15 Karaisiva qutu viro Mosesira mwaanra ok-
yara hia mwitaa mwataa hiate tu quara ekyaa
taiqa kyora. Karaisiva vaisi qaraakya kuaiku
ututarero mwiva ekyaa mpo mwatanaavata
Iutaavata kuairama kyero mwitanahua vaisi
kuaiku votima kye variqata nivata mwaater-
aqama kye variate tiro, qutu vura.

16 Karaisiva qutu viro nraakye qoravanto
nramwutaaqa hi varia okyarara taiqa kyora.
Ekyaa mwi mwatanaahua kuaaqi kuairamavi

varivaro Kotira hia raraqa tairaro kyuqema ny-
ataarive tiro, Karaisiva kyatariqaa nraakye qo-
rara rieqaro qutu viro.

17 Ekyaa nraakye qora mwutukyaqitai qi-
haakya hi variratamwaateraqamavi variqi quate
tiro, Karaisiva nrumu mwakyaakya timwa ny-
iqiro viro. Nkye ekyaa Kotira nyianrani vari-
ahuavata, tire Kotira nraaqani varurahuavata,
Karaisiva mwi mwakyaakyara timwa timwinro.

18Karaisiva nkyimpomwatanaahuaravata, tiri
Iutaaravata, rieqaro qutu vurara tita, nkyevata
tirevata Kotira mwanraqura kuaa mwanraqura
mwia nraahu vareta qioma tiri tiqova Kotiva
varinani quananra.

19 Mwi quava vaiharora tiro, mwaa entara
Kotiva hia nkyiara mpo mwatanaave tiraitiro,
Kotiva nkyiara ni nraakye qorave ti varira. Nkye-
vata tire Iutaavata Kotira nraakye qora kuaa
nraakye qorama varita.

20 Nkyevata tirevata Kotira nraamwu voti hu-
rahuama varita. Karaisiva nronraqama kyai
vaisihuavata, poropeti vaisi Kotira qua qovarama
kyaa vaisihuavata, mwihua nraante nraamwu
tura rataara votima kyeta variarama. Mwi-
hua mwitaama variavaro Iesusi Karaisiva puha
utaqaa rataara votima kyeroma variro.

21 Iesusi Karaisiva puhamwiva variharora tiro,
nraamwu mwiva kyuqema kyero taaqau kyero
hoqa taiva hia uaqiama kyero vahiraitiro Kotira
nraamwu kyotata nraamwuma vahiro.

22 Nkyevata Karaisiravata kuaaqi variarara
tita, nkye nraamwu mwia hiriraarave, umove,

votima kyeta variara. Kotiva nai mwanraqura-
vatama kyero nraamwumwiqi variqiro vi varira.

3
Poruva mpo mwatanaahuaqi kyaiqa varorara

tura
1 Mwianra rieqanama nte Poruva Iesusi

Karaisiva ni rupa taihana varuva, nte nkyi mpo
mwatanaahuara rieqana variqi vura. 2 Kotiva ni
kyuqema mateqaro nkyiara ni timwa mpiro, E
mwihuaqi kyaiqa utuante, ti quara, nkye qutaa
mwi quara riaarave iho?

3 Kotiva nai uqeta tai quara qoqaa ni timwa
mpihana nte haaru mwi quara pataqia timwa
nyiqana nkyini qara ntumwa taavara.

4Nkye mwi quara kyaara ntiqata nte Karaisir-
ara uqeta taira qua okyara ntapihi kyaura nkye-
vata qioma ntapihivara.

5Haaru Kotiva hiamwi quara timwanyuvatara
tita, haaru varu nraakye qorahua hia mwi quara
okyara riora. Mwaa entara Kotira mwanraqura-
vanto Kotira kyaiqa nraahu vare varia vaisihua
Iesusira vaisi nronranramwuve, poropeti vaisive,
mwi quara qoqaa timwa nyinra.

6Mwi quara uqeta taiva mwitaamama vahiro:
Hia Kotiva Iutaa nraahu kyuqema nyatarerove.
Mpo mwatanaa mpo mwatanaahuavata
Karaisira quara qutaave qiate tiro, Kotiva
mwihuavata kyuqema nyatarero uti variro.
Ekyaa mpo mwatanaahuavata Iutaavata kuaa
vaisi varita kuaara mwamwanta nraahuma
varivara. Kotiva nai kyauqu nriqiqaa vatero
Karaisirara Iutaa timwa nyi quava, mwi quava

mpo mwatanaahuaqivatama vahiananrove, tiro.
Mwi quara uqeta tai quava mwitaamama vahiro.

7 Kotiva nai kepukya ni mpiro ni kyuqema
matero ni nronraqama kyaihana nte Karaisira
qua nraakye qora timwa nyiqi vi varura.

8 Ekyaa Kotira nraakye qoravanto virito
variavana nte mwihua mwemwani varura. Nte
mwitaa hu vaisiva varuqaro Kotiva hia mwianra
nronraqama kyero riaraitiro, Kotiva nianra
qamwata kyero kyuqemamatero ni nronraqama
kyero mpo mwatanaa mpo mwatanaahua
Karaisira qua uro timwa nyiqanra Karaisivampo
inraikya mpo inraikya kyuqe inraikya vataiva
nkyi kyuqema nyataananrove qiante, tiro.

9 Kotiva ekyaa inraikya ututaiva haaru
variqaro nai utuani okyarara uqeta tero variqiro
viro mwiaqaatairo nte mwi quara mwataama
kyena qovarama kyarerave timwa kyero nianra
mwi quara nraakye qora timwa nyiqira quante
tiro.

10 Mwaa entara vuni variahua nyaamwun-
yaahua taqaavaro Kotiva nyaanrama tai nraakye
qorahua varirerata mwihua Iutaavata mpo
mwatanaavata variarara tita, nyaamwunyaahua
tiqata, Qikye Kotira vu nraatoqi kyuqe okyara
mpo okyara mpo okyara vaiharo rie varivave, ti
variara. Mwihua mwitaa qiate tiro, Kotiva nai
uqeta tai quara qovarama kyero.

11 Haaru Kotiva tiqaro, Nraakiara ekyaa mpo
mwatanaa mpo mwatanaa nyaanrama kyena
ntuvaantuama taarita ni nraakye qora varivar-
ave, timwa kyero variqiro viro nai quavanto
qutaa mwivauma vahiarive tiro, Iesusi Karaisira

titovaro Karaisiva tiri vunyaa vaisivanto Kotira
kyaiqa varora.

12 Mwitaa hurara tita, tire Karaisirara qutaa
mwivave timwa kyeta Karaisiravata variqata tire
hia aatu hiraita, mwutukya qihaakyama kyeqata
Kotiva hinani qioma quananra.

13 Nte mwi quara rieqanama nkyiara po kye
tina nkyiara rieqana mwitaama tina, Nte nriqavi
inraikyara vare varura mwianra hia nkyi mwu-
tukyavanto uaqia hirata variate, tuqo. Nkyi
nyutu tuaahereqanama nte nriqavi inraikyara
varaqi vi varurave.

Poruva mwihuara rieqaro Kotirara aakyara
ntora

14 Mwianra rieqana nte tori kyaata ntaqan-
taa kyena Kotira tiri tiqora nraanreqana varura.
15 Kotiva tiri tiqova varihatara tita, ekyaa mwia
nraaqiara nyaamwuni variahuavata, mwatani
variahuavata, mwianra tiri tiqorave qiara.

16 Kotira peqa okyaravanto mpo okyara mpo
okyara vahirara tina, nte Kotirara aakyara nte-
qana nkyiara mwitaama tina, Kotio, ena mwan-
raquraqotaira mwihuamwutukya kepukyaqama
nyataante, ti varura.

17 Nkye Karaisirara kepukyaqama kyeta
riemwaqi vivaro Karaisiva nkyi mwutukyaqi
variqi quarive tina, nte Kotirara aakyara
nte varura. Karaisiva nkyi mwutukyaqi
varirata nkye mpohuara mwutukya vahirata
variqata nkye kyatari kyuqeva nai tuqa paama
tiharo mwataqi ratero vahintema kye nkye

kepukyaqama vita variate tina, nte Kotirara
aakyara nte varura.

18-19 Nkye mwitaama kye kepukya nraakye
qora variqata mwiaqaatai nkye ekyaa Kotira
nraakye qoravata variqata nkye qioma Karaisiva
nkyiara mwutukya vataani okyarara taqevara.
Karaisiva nkyiara mwutukya vataiva mpoqi-

avata vitarero, tumitarero, nronraqama kyero
vahirara tiro, hiama qio qumina vaisi mpo vu
nraatovanto mwi okyarara ntapihi kyaananro.
Nkye mwi okyarara taqaate tinama, nte Kotirara
aakyara nte varina. Nkye Karaisira mwutukya-
vanto nkyiara vahi okyarara ntapihi kye taqeta
variqi vivaro Kotiva ekyaa kyaiqa vare variva
nkyi su nyaato mwutukyaqi kepukyavanto vari-
ananro.

20 Tire haunri Kotirara tiqata, Mwia peqavanto
mwi kyaiqara mwi kyaiqara nraahuma qio
varaananrove. Kotiva hiama qio mpo kyaiqa
mpo kyaiqa varaananrove, qiarora. Kotira
kepukyavanto tiriqi vahirara tita, tire mpo
kyaiqa mpo kyaiqara riemwa kyeta Kotira
kyapara hiararo Kotiva qioma mwi kyaiqara
mwi kyaiqara vara timwa tero nai mpoqiavata
nritareroma mpo kyaiqa mpo kyaiqa vara
timwa taananro. Kotira kepukyavanto tiriqi
variharo Kotiva nronraqama kyero tiri kyuqema
timwa taaninranra tita, mwia nrutu mpoqiavata
tuaaheraara.

21 Kotira nraakye qora mwaa entara varihua-
vata, nraakiara varihuavata, mwihua Karaisir-
avata variqata Kotira nrutu tuaaheraqi ekyaa
entara quate. Qutaave.

4
Tire Karaisira mwamwanta kuaamwamwanta

varurahuave tura
1 Nte teta vunyaa vaisi kyaiqa vare varuqata

mwia kyaara ni rupa kyaavana varura. Nte
mwitaama variqana nte nkyiara vuavima kyena
mwitaama tina, Qaraakya aanra kyuqeraqaa
quate tiro, Kotiva nkyi nyaanrama tairara tita,
nkye mwi aanranraqaa nraahu quate, tuqo.

2Nkye variqata tire qumina vaisi varurahuave
timwa kyeta nkyeta vara mwataniqamaqita
quata. Mpohuara qihaakyamaqita quata.
Hia qamwanrama kye qoriri qaariri tiraitita,
mpohua kyuqema kye kyaahaqa hiqata nkyi
mwutukyavanto mwihuara vahianinra mwihua
nyaamwutaata.

3 Nkyiara kuaikuvanto variate tiro, Kotira
mwanraquravanto nkyi vara taaqau tairave.
Mwianra rieqatama haunri ntainra vita vari-
arorave tita kepukyaqama kye kuaaqi kyuqema
varirara riemwaqi quata.

4 Tire Iesusi Karaisira mwamwanta kuaiqia
nraahu varurahuama varita. Kotira mwan-
raqura kuaiqiavanto nraahuma tiriqi variro.
Kotiva nkyi nyaanrama taihata nkye Kotiva
nkyi kyuqema nyataaninra mwia vekyaa nraahu
varita.

5 Karaisiva kuaiqiavantoma tiri vunyaa vaisi-
vanto variro. Tire mwianra nraahu qutaave
timwa kyeta kepukyaqama kyeta riemwaqi vu-
nanra. Tire mwia nramanri nraahu varaunanra.

6 Mwanriqa kuaiqiavantoma variro mwiva
Kotiva ekyaa nraakye qora sova variqaro mwiva

vunyaava variqaroma mwihuaqaa ntaqikyi
variro. Mwiva ekyaa nraakye qora mwutukyaqi
kyaiqa vare variqaro mwiva ekyaa nraakye
qoraqi variqi vi varira.

7 Tire kuaara nraaqiara variqata hia kuaa
kyaiqa mwia nraahu vare varunanra. Karaisiva
tiri kuaiqia kuaiqiara mwi kyaiqara varaate
mwaa kyaiqara varaate timwaqiro viqaro tiri
kyuqema timwa taihata tire mpo kyaiqa mpo
kyaiqa vare varunanra.

8 Haaru Kotira mpukuqi Karaisiva varaani
kyaiqarara mwitaama tiro:
Mwiva nyaamwuni tumu ntante viqaro
rupa tehua airinti sitaqiro uro kyaananrove.
Karaisiva nraakye qora kyuqe inraikya
mpo inraikya mpo inraikya tukyama kye

nyiananrove,
tura. (Ihi 68:18)

9 Karaisiva nyaamwuni tumu ntantero vurara
tu quara mwia okyaravanto nataamave vahiro?
Mwia okyara mwataamama vahiro. Karaisiva
toharero nyaamwusairo tumuva tumitarero nai
mwata vevani uto varura. 10 Mwata mwaaqa
tumu varuva nai kuaava mwiva nraahuma uro
nyaamwuni variqaro ekyaa inraikyara rieqaro
ekyaa inraikyaqaa ntaqikyi variro.

11 Hini vaisivanto nronraqama vita vunyaa
vaisivanto variate tiro, Karaisiva nai kepukya
mpo mwihua nyinra. Hini vaisiara nai qua
timwa qovarama kyehua variate timwa kyero,
nai kepukya mpo mwihua nyinra. Hini vaisiara
ni qua qaraakya mwatanaahua timwa nyiate
tiro, nai kepukya mpo mwihua nyinra. Hini

vaisiara ni nraakye qoraqaa ntaqikyiqi viqata ni
qua okyara timwa nyiqi quate tiro, Karaisiva nai
kepukya mpo mwihua nyinra.

12 Mwihua Kotira nraakye qora terama
taivata mwihua kyuqema kye Kotira kyaiqa
varaqi viqata Karaisira mwamwanta variqata
kepukyaqamavi variate tiro, Karaisiva mwihua
nai kepukya mpo kepukya mpo kepukya nyi
varirave.

13 Tire Kotira kyaiqa varaqi viqata tire ekyaa
kuaikuvanto variqata Karaisirara kepukyaqama
kye riemwaqi vivita uro tire Kotira mwaaqu
okyara ntapihi kye taqaananra. Mwi entara hia
tire mwanrunrunraqa hiara nraakye qorahua
variraitita, mwi entara tire Karaisiva varintema
kye kepukya nraakye qorama variananra.

14 Mwi entara hia tire nraaqiara pata votima
kye variananra. Nraaqiara patavanto qamwan-
rama kyero mpo qua riero qutaave timwa kyero
mwiaqaatairo qaiqaa uro mpo qua riero mwi
quarara qutaa quave tirave. Mwiva mwitaa-
maqiro vi varihata unra ti varia vaisihua un-
raqama kyeqata mpo qua mpo qua ti variavaro
mwiva mwi quarara qutaa quave ti varira.

15Hia tire mwitaa hiara nraakye qorahua vari-
raitita, tire qutaa qua nraahu timwaqi viqata tire
nanrianra nanrianra mwutukya vahiraqe tire
kyuqema kye nronra tuemwa vita tire teta qiata
Karaisiravata taaqauvi kyuqema kye variara.

16 Karaisiva tiri qiatavanto variqaro tiri nai
mwamwantaqaa ntaqikyi variro. Karaisiva
tiriqaa ntaqikyi variraqe tire mwia mwamwanta
variqata tire kyuqema kye taaqau vita variara.

Vaisi mwamwanta mpoqia mpoqia vahiva qio
vaiharo vaisivanto nronra tuairave. Mwia vo-
tima kye tire Karaisira kuaaranivanto variqata
tire teta kyaiqa mpo kyaiqa mpo kyaiqa varaqi
viqata nanrianra nanrianra mwutukya vahi-
raqe variqi vita qioma kepukyaqama kyeta var-
iananra.

Haaruaaanra qaqira kyeta qaraakya aanraqaa
nrohiate tura

17 Mwi quara rieqanama nte Karaisira nrutu
nteqana nkyiara kepukyaqama kye mwataama
tina. Kotira qua hia riaa nraakye qorahua
qumina inraikyarara nraahu nraatoqi vaihata
riemwaqita vi variarave. Nkye hia mwihua
variantema kye variqi quate.

18 Enta hiraqi variva mwiva nraahu mwihua
su nyaatoqi vaihata variara. Mwihua enta hiraqi
kepukyaqama kye variqata Kotira qua hia riarera
uti variarara tita, Kotiva nraakye qorara qati
variqi quate ti vari okyarara mwihua hia qio
riarera uti variara.

19 Mwihua uaqia hi kyaiqara utiqata kyauru-
ataara vaihata mwihua hia kyauriraitita, uaqia
hi kyaiqara qati nraahu utuqi vi variara. Vaisi
mpuara, nraakye mpuara, mwianra nraahu
nronraqama kye rieta mwihua mpo kyaiqa mpo
kyaiqa uaqia hi kyaiqara mwia nraahu utuqi vi
variara.

20 Mpovanto Karaisira okyara nkyi timwa
nyuvata nkye taqovaro Karaisira okyaravanto
vahirero hiamwitaama vahi okyarava vahirama.
Karaisira okyaravanto hia uaqia hi okyarava
vahirama.

21 Karaisira qua qutaa qua nkyi timwa nyiqi
quarara tina, nte nkyiara ntapihi kye Karaisira
okyara riaahuavema tuqo. Qio qutaave nte tuqo?

22 Nkye Karaisira nraaqiara variqata haaruaa
vu nraato, uaqia hi kyaiqarara nraahu riemwaqi
vi vari vu nraatora qaqira kyaata. Nkye haaru
variqata nkyeta su nyaatoqi unraqama kyeqata
mwaaqu kyaiqa nraahu vare varu okyarava nkyi
taiqa kyarera uti varuvata varura.

23 Nkye Karaisira nraaqiara variahuara tita,
nkye haaruaa vu nraato qaqira kyeta qaraakya
vu nraato vareta variqi quata.

24 Nkye haaruaa vaisi qaqira kyeta qaraakya
vaisima varuro timwa kyeqatama variata. Kotiva
nkyiara mwihua avuqavuma kye nrohiqata ni
kyaiqa nraahu varaqi viqata ni votima kyeta
variate tiro, nkyi qaraakyaqama kyero utu taira.

25 Nkye mwi quara rieqatama mpohua unra
ti okyarara qaqira kyaata. Tire Karaisira kuaa
mwia nraaqiara varita mwia mwamwanta kuaa
mwamwanta varurahuara tita, nkye qutaa qua
nraahu nai timwa mwi nai timwa mwi hiata.
26Mpo qua kyaara nkyi raraqa tairata, hia nkye
tiri raraqa taiho timwa kye mwaaqu kyaiqa
varaata. Nkyi raraqa tairata mpuahaama variqi
vivaro huari vu vikyaarivaarave.

27Qamwanrama nkyi sikyokyavanto qihaakya
hirata variata. Haunri nkyi raraqa tairata mpua-
haama variqi vivaro Saataaniva nkyiqi uaqia hi
kyaiqara vara vataarivaarave.

28 Nkye mpuara uti variani vaisirara
mwitaama qiata: E Karaisira nraaqiara
varinanranra rieqara mpuara varenanra qaqira

kyaante. E qaqira kyera ena kyauquqo kyaiqa
varaqira quante. E mwitaamaqira viraro qioma
ini mpo inraikya vahirara e vehi nraakye qora
kyaahaqa hinanrave, qiata.

29 Uaqia hi quava nkyi nyoqitairo qovara hi-
ankyora. Nkye kyuqe qua nraahu timwaqi vi-
varo nkyi quavanto mpohua kyaahaqa hirata
mwihua kyuqema kye variata. 30 Kotira mwan-
raquravanto nkyi utaqi varira mwia muaanra
inraikya mwivorave. Kotiva nkyi nai kyaama
teqaro nai mwanraqura nkyi nyinra. Kotiva nai
mwanraqura nkyi nyinranra tita, nkye ntapihi
kyaavaro Kotiva ekyaara entaqaa nkyi qatinani
huvantu kyaarivama variro.

31 Kyarunti okyaravave, raraqa te vari okyar-
avave, mauqa ntamwa kye inronra hita quaaru
ti vari okyararave, mwi okyararavata ekyaa mpo
okyara uaqia hi okyararavata nkye qaqira taiqa
kyaata.

32 Nkye mwaaqu okyara qaqira kyeta mpohua
qihaakyama nyateqata variqi quata. Nanrianra
nanrianra po kye tiqata variata. Kotiva Karaisira
kyaiqara rieqaro nkyi uaqia hi quara nruka
nyataintema kyeta nkyevata mwi quara rieqata
nkyeta nanrianra nanrianra uaqia hi quara tira
taunru kyeqata qaqira kyakya hiata.

5
Tire ntuvaahaaninraqaa variqi quananranra

tura
1 Kotiva nkyiara mwutukya ntiharo varihata

nkyemwia nraaqiara variahuara tita, nkyemwia

votima kye variqita quata. 2 Karaisira mwu-
tukyavanto nkyiara vahintema kye nkye nanri-
anra nanrianra mwutukya vahirata variqi quata.
Vaisivanto Kotira qamwata mwatarero kaahe
mwunta vira qia quara mwataintema kyero
Karaisiva tiriara mwutukya vahuvaro qutu vu-
varo Kotivamwianra rieqaro qamwatamwatora.

3 Nkye Kotira nraakye qora variarara tiro,
nraakye mpuarave vaisi mpuara nre okyarava
nkyi utaqi vahiankyora. Nraakye qoravanto
uaqiama kye nte tutiqe hi okyaravave, nkyiari
mwamwanta hia kyuqe hivata taqe ua hi ok-
yararave, mwi inraikyava nkyi utaqaa vahianky-
ora. Mpova hi inraikyarara mwutukya ntirata
vare vari okyaravavata nkyi utaqaa vahiankyora.
Nkye hia mwi inraikyarara qua pata mpoqiavata
qiata.

4 Nkye Kotira nraakye qora variqata hia
quaaruve, vehi quave, qainaamaqama kye virera
qua tirave, ekyaamwi quara hia qiata. Nkyemwi
quara qaqira kyeta Kotirara kyuqeve tita mwia
qamwata mwate quara nraahu timwaqi quata.

5 Mwaa quava qutaa quama vahiro. Nraakye
mpuarave vaisi mpuarave nre varihuave,
uaqiama kye ntetutiqe ihuave, mpova hi
inraikyarara mwutukya ntirata vararera uti
varihuave, mwihua hiama qio Karaisivavata
Kotivavata ntaqikyi mwatukyaraqi vivara.
Mpova hi inraikyarara mwutukya nti variva,
mwiva hia Kotirara nronraqama kye riaraitiro,
mwiva mwitaa inraikya varaaninranra
nraahuma nronraqama kyero rieqaro mwianra

nraahuqamwateqaro hiaKotira qamwatamwate
varirave.

6 Vaisi mponramwuvanto nrinte nkyi
kumwaanri tiqata, Nraakye qoravanto uaqia
hi kyaiqara utivaro hiama mwia kyaara Kotiva
mwihua ruananrove, mwihua mwitaa tivera,
nkye hiama mwihua unra qua mwia riaata.
Nraakye qoravanto Kotira qua nteqa kyeqata
uaqia hi kyaiqara uti variarara tiro, mwia kyaara
Kotira raraqa tairaro mwihua ruananrove.

7Nraakye qora uaqia hi kyaiqara utivata nkye
mwihua kyapata variqata uaqia hi kyaiqara
utuqi vivora. Nkye mwi nraakye qorahua nyaatu
qatinani ntuvaihaavita uro variata.

8 Haaru nkyevata enta huraqi variqi vura.
Mwaa entara nkye Karaisira nraakye qora
variqatara tita, nkye ntuvaahairaqaa variqi vi
variara. Mwianra rieqata nraakye qoravanto
ntuvaahairaqaa nrohiantema kye nkyevata
nrohiata.

9 Nraakye qoravanto ntuvaahaaninraqaa
variqi vivera, mwihua kyuqema kye nrohivara.
Mwihua avuqavuma kyetama nrohivara.
Mwihua qutaa qua nraahuma timwaqi vivara.

10 Nkye Kotiva nkyi qamwata nyataani
kyaiqara puaama kyeta mwi kyaiqara nraahu
varaqi quata.

11 Nraakye qora enta hiraqi variqata qora
kyaiqa uti variraqaatai nkye mwihua nyaatu
nyianrasata uro variata. Nkye mwihua mwaaqu
kyaiqa mwia okyara uro ntuvaahaaninraqaa qo-
varama kyaivata mwihua taqaata.

12Qikye, uqeta kyeqatampokyaiqampokyaiqa
uaqia hi kyaiqara uti variara mwianra nte nkyi
timwa nyiqana kyaurira inraikya varaankyora.
13 Kyokiraqi vahiani inraikyara varaqiro uro
ntuvaahaaninraqaa kyairaro omwavanto mwi
inraikyara okyara ntuvaahama mwatairaro qo-
qaama vahiananro.

14 Vaisivanto enta hianinraqitairo uro ntuvaa-
haaninraqaa urontero mwivavata ntuvaahaan-
inraqaa variqiro quananro. Mwianra haaru qua-
vanto mwataama tiro:
E vaite variarava siquante.
E qutu quarava siquante.
E mwitaa hiraro omwavanto Karaisiva
i ntuvaahama mwatananrove, tura.

15Mwi quara rieqatama nkye rauriqata variqi
quata. Haunri hia su nyaato vaihua nraantan-
tamwa kye variqi vivorave. Vu nraato vataahua
variantema kye variqi quata.

16 Mwaa entara uaqia hi kyaiqara varaahua
airivanto variavata tire varuro. Mwianra
rieqatama hia qumina variraitita, Kotira kyaiqa
nraahu varaqita quata. 17Hia nkye su nyaato hia
vahihua votima kyeta variqi quata. Qaqao, nkye
su nyaato ntapihirata rieqata Kotira mwutukya
vahi kyaiqara varaqita quata.

18 Hia uera nramanri nreqata uera ntaata.
Nkye mwitaa hivera, nkye qoranama vari-
vara. Nkye mwia qaqira kyeta kyaivaro Kotira
mwanraqura mwiva nkyiqi variqaro nkyiqa
ntaqikyiari.

19Nkye ntuvaantuamavi variqata Kotirara qua
vahiani ihira timwaqi quata. Mwaanra ihi

timwaqi quata. Kotira nrutu tuaahere variani
ihira timwaqi quata. Nkyeta mwutukyaqitai ihi
timwaqi viqata tiri vunyaa vaisi nrutu tuaaher-
aqi quata.

20 Tiri vunyaa vaisi Iesusi Karaisira nrutu nte-
qata nkye ekyaa inraikyara Kotirara kyuqeve
timwa kyeqata variqi quata.

Poruva nraata vaati varaahuara tura
21 Nkye Karaisira nrutu tuaahere variahua

variqatara tita, nkyeta qua tirara nraahu kyuqer-
ave tivora. Nkye nai qua rie nai qua rie hiqata
variata.

22Nte nraakye nkyiara tirera. Nkye tiri vunyaa
vaisi qua riemwaqi vintema kyeta nkyeta saa-
timwanra quavata riemwaqi quata.

23 Karaisiva tiri nai nraakye qoraqaa ntaqikyi
varintema kyero nraakye vaativantovata nai
nraataqaa ntaqikyi variananro. Karaisiva tiri
Kotira nraakye qorara nkye ni mamantama vari-
avo timwa kyero tiri huvantu timwa taira.

24 Tire Kotira nraakye qora variqata Karaisira
qua nraahu riemwaqi vi varurantema kye nkye
nraakyevanto variqata nkyeta saativanto ekyaa
qua tira riemwaqi quata.

25 Nte nkyi saatimwanranra tirera. Karaisiva
Kotiva tiri nraanrama tai nraakye qorahuara
mwutukya vahuvaro tiriara rieqaro qutu vura.
Nkyevata mwitaama kyeta nkyeta nyaatamwan-
ranra po tivaro nkyi mwutukyavanto mwihuara
vahiari.

26 Karaisira nramanrivantovata quavantovata
tiri Kotira nraakye qora hiqama timwa tai-
hata Kotira kyaiqa nraahu vararera varuraro

Karaisiva Kotiva tiri nraanrama tai nraakye qo-
rahuara rieqaro qutu vura.

27Karaisiva mwitaa hurara tiro, vaisivanto nai
ntumwu mwataa nraakyera varaintema kyero
Karaisiva nraakiara tiri Kotiva nraanrama tai
nraakye qorahua sitaananro. Vaisivanto hia
uaqia aaqia hiro tauma vaakuhaa uti nraakyera
varaintema kyero Karaisiva nraakiara tiri Ko-
tiva nraanrama tai nraakye qorahua varaananro.
Tiriara mwihua hia uaqia hi kyaiqara varaqi
viraitita, kyuqe kyaiqa nraahu varaqi vi varivaro
hia mwihuaqaa qua vahiarive tiro, Karaisiva tiri
hiqama taiva mwiva tiri vararero.

28 Vaisivanto nai mwamwantaqaa kyuqema
kyero ntaqikyintema kyero mwiva nai
nraataqaavata kyuqema kyero ntaqikyiananro.
Mwia nraatavanto mwia mwamwanta kuaa
mwiva varirara tiro, vaisivanto nai nraataqaa
kyuqema kyero ntaqikyiqaro mwiva nai
mwamwantaqaama kyuqema kyero ntaqikyi
variro.

29 Vaisivanto hia nai mwamwanta uaqiama
mwatairave. Mwiva hia mwitaa hiraitiro, nai
mwamwanta kyara mwinro mwiaqaa kyuqema
kyero ntaqikyi varira. Kuaa qarama kyero
Karaisiva tiri nai nraakye qoraqaa ntaqikyi vari-
hata 30 tire Karaisira mwamwanta varunanra.
31Kotira mpukuqi mwitaama tiro:
Kotiva vaisiara rieqaro nraakye utu tairara tiro,
vaisivanto nai nrohua qohua kyero
nai nraatantiriro taaqauvi variho.
Mwitanahua kuaamwamwanta varivarave, tura.

(Okyara 2:24)

32 Nte ntena riemwa kyena mwi quara ok-
yaravanto mwitaama vaihoma tina. Nraakye
qora nraata vaati vare quava nronra quama
vahiro. Vaisivanto nraakye varaintema kyero
Karaisiva tiri Kotiva nraanrama tai nraakye qo-
rahua vararero.

33 Qio nkye mwihua saati kuaiqia kuaiqi-
avanto nkyeta mwamwantaqaa kyuqema kye
ntaqikyiantema kyeta nkyeta nyaatamwanraqaa
kyuqema kye ntaqikyiqata mwihuara mwutukya
vahirata variata. Nkye mwihua nyaatamwanra-
vantovata nkye nkyeta saatiara vaisi kyuqerave
timwa kyeqata mwihua qua riemwaqi quata.

6
Nraaqiararavata nyohua sohuaravata tura

1 Nte nkyi nraaqiarara tirerave. Tiri vun-
yaa vaisivanto nkyi nyohua sohuara nkyiqaa
ntaqikyiqi quate tirara tita, nkye nkyeta nyohua
sohua qua riemwaqi quata. Nkye mwitaamaqi
viqatama nkye avuqavuma kye nrohivara.

2 Haaru Kotiva qao timwa kyero qua vatero
mwaa quaravata mwitaama tiro:
Ena nronra qora nrutu tuaaheraqira quante, tiro.
Kotiva mwi quara tiqaro nai kyauqu nriqiqaa

vatero mpo quavata taaqau kyero 3 mwitaama
tiro:
Kyuqema kye mwatani variqi viqana mpua-

haama mwaa
mwataraqaa varirerave tirava ena nrohua qohua

nyutu
tuaaheraqira quante, tura. (Kyatura 20:12)

4 Nte nkyi nraaqiara sohuara tirera. Nkyi
nraaqiara raraqa taankyorave tita hia nkye mwi-
hua uaqiama nyataivata variata. Nkye nraaqiara
hia uaqiama nyataraitita, kyuqema kye nkyeta
nraaqiaraqaa ntaqikyiqi viqata tiri vunyaa vaisi
qua mwia nraahu mwihuavata timwa nyiqi vi-
vata mwihua aanra kyuqeraqaa nraahu quata.

Kyaiqa vaisiaravata nkyiari mwihuaqaa
ntaqikyi vaisihuaravata tura

5 Nte nkyi kyaiqa vaisiara tirerave. Nkye
nkyeta nronra vaisi nyaatu aatu hiqata mwi-
huara vaisi kyuqe huave timwa kyeta mwihuani
kyaiqa varaata. Nkye Karaisira kyaiqa varaan-
tema kye mwihua kyaiqavata varaqi quata.

6 Nkye nkyeta nronra vaisini kyaiqa vareqata
mwihua tiri qamwata timwa taate tita, hia mwi-
hua suqaa nraahu variqata kyuqema kye kyaiqa
varaata. Mwihua hia nkyi taqera mwiaqaavata
kyuqema kye kyaiqa varaata. Nkye mwihua
kyaiqa vareqata tire Karaisira kyaiqa vaisi varu-
rahua Kotira qua riemwaqi vurahuave timwa
kyeqata kyuqema kye mwihua kyaiqa varaqi
quata.

7 Nkye mpohua kyaiqa varaqi vivaro nkyi
mwutukyavanto qamwate variratama mwihua
kyaiqa varaqi quata. Hia qumina vaisiara
rieqata mwihua kyaiqa varaata. Nkye Karaisir-
ara rieqata mwihua kyaiqa varaata.

8Mwaa quara riaara hia taunru kyaata: Kyaiqa
vaisi rupa taahuave, qati variahuave, mwihua
mpo kyaiqa mpo kyaiqa kyuqe kyaiqa varerara

rieqaro nronravanto Karaisiva mwihua kyoqaa
nyiananroma.

9 Nkye vaisi nronra variqata kyaiqaqaa
ntaqikyi variahuara tirerave. Nkyevata kyuqema
kye nkyeta kyaiqa vaisiqaa ntaqikyiqi quata.
Hia qumina qumina mwihua ntuqutuare tita,
ntauqi nyataivata aatu hiata. Nkye mwaa quara
riaara hia taunru kyaata: Nkyiqaavata nkyi
kyaiqa vaisiqaavata ntaqikyi variva kuaikuvanto
nyaamwunima variro. Mwiva hiama nraakiara
nkyi nyutuarave, vaisi viriarave, rieqaro qua
avuqavu hiananro.

Kotira aanraqaa viqata Saataaninravata ntaqi
huru kyaamwunra tu vare quate tura

10 Qio nte ntena qua taiqa kyarera hina
mwitaa tirerave: Kepukyaqama kye variqi
quata. Nkyeta kepukya mwia qaqira kyeta tiri
vunyaa vaisi mwia kepukya nraahu vareqata
kepukyaqamavi variqi quata. 11 Saataaniva
kumwaanri utu kyero nkyi nraatara kyaankyo
tita, ekyaa huru kyaamwu Kotiva nyinra vara
tuteta kepukyaqama kyeta variata.

12 Hia tire qumina vaisivata ntaquqi
vurahuavauma. Tire vaana nyaamwu mwaasata
kyokiraqi variahua airivata ntaqiqata tire
nyaamwuni uaqiama quahua Saataaninra
kyaiqa vaisivata ntaquqi vi varurahuama varita.

13 Mwianra rieqatama nkye Kotira huru
kyaamwu vara kyeta terama kye tuteta
varivaro qora kyaiqavanto qovara hirata nkye
Saataaninravata kepukyaqama kye ntaquqi

viqata hia aatu viraitita, mwiaqaa kaike rateta
kepukyaqama kye variata.

14Qio huru kyaamwu vaqa ntumwa kye vateta
variata. Hoqukya tavaarana rupataantema kye
Kotira qutaa qua okyara tuqara tutaata. Avuqavu
nrohi vari okyarara vara kyetamwetokyaqaanaa
tuavaaqa votima kyeta utu taata.

15Kyuqu nraamwu utu taantema kye Karaisira
qua kyuqe quamwutukya qihaakya hi vari quara
utu taata.

16 Kepukyaqama kye Karaisirara riemwaqi
viva, mwiva nkyi kaike votima kyero vahirata
nkye mpo enta mpo enta mwia hiri vare vivaro
Saataaninra veva qia itaiva hia nkyi ruari.

17Nkye qaini tovaqa qiataqa qutaantema kyeta
Kotiva nkyi uaqia hi kyaiqaraqitairo huvantu
kyaira vara qutaata. Paipa mpuahaa tutaantema
kyeta Kotira mwanraquravanto nyi quara, Kotira
qua, mwia tuqara kye tutaata.

18Ekyaa enta Kotirara aakyara nteqata variata.
Kotira mwanraquravanto mwi inraikyara mwi
inraikyarara Kotira kyapara hiate tirata nkye
mwia qua rieqata Kotira kyapara hiata. Nkyi
hia pupohairata su ntapairi kye viti viri taqeqa
variqi viqata ekyaaKotira nraakye qorara rieqata
Kotirara aakyara ntaata.

19 Nianravata rieqata Kotirara aakyara qiata.
Nkye Kotirara aakyara tivaro Kotiva ni kyaa-
haqa hiraqe nte mwaini mwaaqi variqana hia
aatu hiraitina, mwutukya qihaakya hiraqe Kotiva
uqeta tai quara Karaisira qua ntapihi kye timwa
nyianri.

20 Kotira qua nraakye qora timwa nyiqinra
quante tiro, Karaisiva ni nronraqama kyaihana
varura. Kotira qua nraakye qora timwa nyunra
kyaara ni rupa kyaavana nte karavu mwaaqi
varura. Nkye mwianra rieqata Kotirara aak-
yara ntaivaro ni kyaahaqa hiraqe hia aatu hi-
raitina, ni mutukya qihaakya hiraqe Karaisira
qua kepukyaqama kyena timwa nyianri.

Ekyaara qua mwi mwatanaahuara tura
21 Tiri tiqata vakyaa Tikikaasiva Karaisirara

riemwaqi viqaro mwia kyaiqa vare variva,
mwiva ni mwakyaakya nkyi timwa nyinrata
nkye nte variqi vurara riaata.

22 Mwiva mwi quara nkyi timwa nyianrive
tina, nte mwia titaariro mwiva uro nkyi timwa
nyinrata nkye tire variananranra rieta hia aatu
hiraitita, nkyi mwutukya qihaakya hirata vari-
ata.

23 Tiri tiqova Kotivavata, tiri vunyaa vaisi
Iesusi Karaisivavata, nkyi kyaahaqa hirata vari-
ata. Mwitanahua nkyi kyaahaqa hivata nkye
nanrianra nanrianra mwutukya vahirata vari-
ata. Mwitanahua nkyi kyaahaqa hivata nkye
mwitananra kepukyaqama kye riemwaqi quata.

24 Ekyaa nraakye qora mwihua tiri vun-
yaa vaisi Iesusi Karaisirara hia pupohairata,
mwianra mwutukya ntirata variqi vi variahua
mwihua Kotiva kyuqema nyataarivema tuqo.

